- ПРЕДВРЕМЕНИ ПАРЛАМЕНТАРНИ ИЗБОРИ 2011 -
КОНЦЕПТ ЗА МОНИТОРИНГ НА РАДИО И ТЕЛЕВИЗИСКИТЕ ПРОГРАМСКИ СЕРВИСИ ОД ПОЧЕТОКОТ НА ИЗБОРНАТА КАМПАЊА ДО ЗАВРШУВАЊЕТО НА ГЛАСАЊЕТО
Опфат 
За време на изборната кампања и изборниот молк за Предвремените парламентарни избори 2011, мониторингот на Советот за радиодифузија ќе ги опфати сите телевизиски и радио сервиси, и тоа:

· Три телевизиски и три радио сервиси на Јавниот радиодифузен сервис – МРТ;

· Пет ТВ и три радио терестријални сервиси на државно ниво;

· Дванаесет сателитски ТВ сервиси на државно ниво (тие што започнаа со работа);

· Осум ТВ и 14 комерцијални радио сервиси на регионално ниво (радијата Класик ФМ и Џез ФМ нема да се анализираат);

· Четириесет и осум локални ТВ станици;

· Три непрофитни радиодифузни установи – една регионална и две локални;

· Педесет и осум локални радио станици.

Предмет на мониторингот

Предмет на мониторингот ќе биде вкупната емитувана програма на радиодифузерите, во периодот од почетокот на изборната кампања (16 мај 2011 година) до завршувањето на гласањето (на 5 јуни до 19:00 часот). Анализата ќе биде фокусирана врз облиците на изборно медиумско претставување. Тие се определени со Правилникот за рамноправен пристап во медиумското претставување за време на изборна кампања, и ги опфаќаат: вестите, облиците на директен пристап на организаторите на изборна кампања до граѓаните (бесплатно политичко претставување и платено политичко рекламирање), и посебните информативни емисии, какви што се програмите за информирање на граѓа​ни​те за начинот и техниката на гласањето и за остварувањето на избирачкото право и информативно-политичките програми жанровски реализирани како интервјуа, дебати или ТВ/радио соочувања. 

Цели на мониторингот
Имајќи предвид дека Правилникот за рамноправен пристап... ги утврдува правилата по кои треба да работат радиодифузерите за време на изборната кампања и во време на изборниот молк генералните цели на мониторингот се да се следи дали и колку електронските медиуми: 

· Ќе им овозможат на политичките партии и кандидати подеднакви услови за пристап до сите облици на медиумско претставување за време на изборната кампања;

· Ќе обезбедат правично, избалансирано и непристрасно медиумско претставување; 

· Ќе ги почитуваат правилата за емитување платено политичко рекламирање и, воопшто, правилата утврдени со Изборниот законик и со Правилникот за рамноправен пристап во медиумското претставување за време на изборна кампања.
Анализата на емитуваните програми во однос на параметрите од одредбите за медиумско покривање на изборната кампања, треба да одговори на следниве конкретни прашања:

1. Дали во дневно-информативните емисии радиодифузерите обезбедуваат избалансирано известување за активностите на организаторите на изборната кампања?

2. Дали  при известувањето во дневно-информативните емисии радиодифузерите ги почитуваат и другите правила утврдени во законската регулатива: за начинот на известување за редовните активности на органите на власта, за објавувањето резултати од испитувања на јавното мислење, за одвојувањето и означувањето на коментарите и за забраната за емитување ’говор на омраза’, односно за неговото контекстуализирање?


3. Дали во посебните информативни емисии посветени на изборите радиодифузерите обезбедуваат избалансираност, еднаков пристап и рамноправен медиумски третман на кандидатите за пратеници и на претставниците на организаторите на изборна кампања?

4. Дали радиодифузерите ги почитуваат правилата за емитување на облиците на директен пристап до публиката/гласачите т.е. за бесплатното претставување и платеното политичко рекламирање?   

Начин на реализација


Во текот на мониторингот, програмите емитувани од радиодифузерите ќе се снимаат или ќе се регистрираат во посебни обрасци, ќе се анализираат, податоците компјутерски ќе се обработуваат, добиените резултати ќе се анализираат, од нив ќе се извлекуваат заклучоци кои ќе се објавуваат во извештаи, заедно со регистрираните прекршувањата и изречените мерки.
Примерок

Кај телевизиите на државно ниво (кои емитуваат терестријално и преку сателит) ќе се анализира програмата емитувана од 6 часот наутро до 1 часот по полноќ. Од дневно-информативните емисии ќе се анализираа по две изданија емитувани меѓу 16:00 и 24:00 часот, во кои се очекува да бидат концентрирани најмногу информации за изборната кампања. Кај радио програмските сервиси на државно ниво ќе се анализира периодот од 8 до 20 часот, со исклучок на Првиот сервис на Македонско радио, каде ќе се анализира периодот до 24:00 часот. Во зависност од содржината на програмата, ќе се анализираат по две изданија на вести на РА Канал 77 и на Првата програма на Македонско радио, односно по едно издание на програмата на Македонско радио на јазиците на етничките заедници.
Регионалните и локалните телевизиски сервиси ќе се анализираат од 16:00 до 24:00 часот, а регионалните и локалните радио станици ќе се анализираат во периодот од 09:00 до 18:00 часот. Од дневно-информативните емисии ќе се следи централното издание. Радиодифузерите на локално и дел од радијата на регионално ниво ќе се анализираат со посебен инструмент – образец кој ќе го пополнуваат надворешни соработници.
Метод
Истражувањето ќе се реализира преку техниката анализа на содржина, преку која ќе се обезбедат квантитативни и квалитативни показатели за медиумското покривање на кампањата за изборите. Ќе се анализираат содржините на облиците на изборно медиумско претставување, односно:

1) Дневно - информативните еми​сии;
2) Посебните информативни емисии (интервјуа, дебати, дуели, актуелно-информативни емисии и актуелно-информативни емисии со документаристички пристап, програми за информирање на граѓа​ни​те за начинот и техниката на гласањето и за оства​рувањето на избирачкото право);

3) Бесплатното политичко претставување и платеното политичко рекламирање (програми што овозможуваат директен пристап на организаторите на изборна кампања до публиката, односно гласачите).
Исто така, ќе се анализира содржината и на емисиите што не се поврзани со изборите, а во кои ќе учествуваат или ќе се појават организатори на изборна кампања и/или претставници на органите на власта, на државните институции и организации и на правните и на другите лица на кои со закон им е доверено вршење јавни овластувања. 

ИЗВЕСТУВАЊЕ ЗА ИЗБОРНАТА КАМПАЊА ВО ДНЕВНО - ИНФОРМАТИВНИТЕ ЕМИСИИ 
Мониторингот на известувањето за изборната кампања во дневно-информативните емисии ќе биде сосредоточен на неколку прашања кои се регулирани со изборната регулатива.

Првото прашање е избалансираноста во известувањето која има квантитативен и квалитативен аспект. Квантитативниот аспект се однесува на обемот или времето што радиодифузерот го одвојува во вестите за активностите на некој кандидат или организатор на изборна кампања, а квалитативниот на приодот или ’тонот на известувањето’.

Другите прашања се однесуваат на: начинот на известување за редовните активности на органите на власта, објавувањето резултати од испитувања на јавното мислење, одвојувањето и означувањето на коментарите и за евентуалното емитување ’говор на омраза’.  

Методи за анализа на избалансираноста во дневно-информативните емисии 

Избалансираноста во известувањето ќе се оценува од квантитативен и од квалитативен аспект. Квантитативната анализа подразбира мерење и категоризирање (кодирање) на прилозите поврзани со изборната кампања и на прилозите за активностите на органите на власта во периодот на изборната кампања и нивно внесување во посебен софтвер за обработка на податоците. По контролата на внесените податоци, се применуваат постапки на статистичка анализа со цел да се добијат вкрстени податоци за времето што радиодифузерите го одвоиле на различните кандидати, односно организатори на изборна кампања.

Во методот на анализа, како основа за оценка на избалансираноста ќе бидат земени пред сè прилозите во вестите кои се однесуваат на кампањата - конвенции, митинзи, средби, прес-конференции и сл.

Организаторите на изборната кампања, кандидатите и одделни политички партии може да се појават и како субјекти и во други медиумски прилози кои не се однесуваат на нивна активна кампања туку прилози кои претставуваат редакциски осврти на изборната кампања, редакциски прилози и куси коментари во кои се критикуваат кандидатите, политичките партии или претставниците на власта, прилози со анкети од испитување на јавно мислење и др.

Со мониторингот ќе биде опфатено и медиумското покривање на активностите на органите на власта (Претседателот на РМ, Собранието, Владата и локалната власт). Прилозите во кои се појавуваат претставниците на власта ќе бидат поделени во две категории: редовни активности на органите на власт и активности на органите на власт кои се во функција на изборната кампања. 

Во методот на анализа ќе биде вклучена и оценка на ’тонот на известувањето’, како квалитативен аспект на анализата кој ќе се мери на скала од три степени: позитивен, неутрален и негативен. Оваа оценка ќе се употребува само во случаите кога новинарот или уредникот ќе користи експлицитни зборови или реченици за да изрази очигледен позитивен или негативен став кон конкретен политички субјект.

Како квалитативен аспект на избалансираноста, ќе се мерат и бројот и вкупното времетраење на директните обраќања што радиодифузерот ќе им ги овозможи на организаторите на изборна кампања, на кандидатите или на претставниците на власта.

Другите квалитативни аспекти на известувањето (употребата на коментари во вестите, начинот на известување за резултатите од анкети на јавното мислење, употребата на ’говор на омраза’ и др.), исто така, ќе се оценуваат со помош на постапки на квалитативна анализа на содржина.

Квантитативни аспекти на избалансираноста 
Квантитативниот аспект на избалансираноста во дневно-информативните емисии се пропишува во членот 13 од Правилникот за рамноправен пристап во медиумското претставување за време на изборна кампања, според кој радиодифузерот е должен во дневно-информативните емисии да обезбеди избалансирано покривање на активностите на организаторите на изборна кампања. Принципот врз основа на кој се обезбедува избалансираност за парламентарни избори е - пропорционалност според бројот на потврдени листи на кандидати за пратеници, како што е утврдено во член 6 од овој Правилник. Притоа, ќе се има предвид интензитетот на активностите во рамките на кампањите.
Ваквата дефиниција на избалансираноста подразбира дека, кога станува збор за известувањето за кампањата за парламентарни избори, радиодифузерот треба да се раководи од тоа кој организатор на изборна кампања колку листи со потврдени кандидати има и со колкав интензитет ја води кампањата.
Радиодифузерите на национално ниво кои ќе одлучат да ја покриваат изборната кампања во дневно-информативните емисии, треба да известуваат за активностите на сите организатори на изборна кампања во сите изборни единици.
Радиодифузерите на регионално и на локално ниво кои ќе ја покриваат изборната кампања во дневно-информативните емисии, треба да известуваат за активностите на сите организатори на изборна кампања кои имаат поднесено листи во изборната единица што ја покрива конкретниот радиодифузер. 
Важно е да се нагласи и дека од радиодифузерите не се очекува да обезбедат избалансираност во известувањето за различните политички субјекти во секоја одделна дневно-информативна емисија, туку во текот на подолг временски период (односно за време на изборната кампања). Во Објаснувачкиот меморандум на Препораката Р (2007) 15 на Советот на Европа, за мерките поврзани со медиумското покривање на изборните кампањи се утврдува дека „...овој принцип треба да се мери во однос на целиот програмски сервис на радиодифузерот, во текот на определен временски период, а не во секоја одделна емисија. Радиодифузерите треба да обезбедат избалансираност и да ги претставуваат различните политички гледишта во текот на целиот период на кампањата.“ 

Известување за активностите на претставниците на власта
Друг мошне важен аспект во мерењето на избалансираноста е времето што радиодифузерите го издвојуваат за редовните активности на претставниците на власта во периодот на изборната кампања. Во Препораката Р (2007) 15 на Советот на Европа, за мерките поврзани со медиумското покривање на изборните кампањи се утврдува дека „радиодифузерите не смеат да им даваат привилегиран третман на претставниците на власта во текот на дневно-информативните емисии.“

Кога една партија е дел од власта вообичаено е да добива поголемо медиумско внимание, бидејќи обврска на медиумите е да ги информираат граѓаните за редовните активности на власта, кои можат да вклучуваат официјални настани, седници на Владата или спроведување на политиката. Сепак, ваквите настани „...можат да бидат вистински и релевантни (како што се национални прослави или годишнини), вистински и маргинални (како што е отворање на јавни објекти - училишта, здравствени објекти и сл.) и псевдо-настани (намерно создадени прилики од страна на власта со цел да се привлече поголемо медиумско внимание)
.
Претставниците на власта работат во интерес на целата држава, но од друга страна тие се и претставници на политичките партии. Овој ’двоен идентитет’ особено доаѓа до израз за време на изборните кампањи, поради два значајни аспекти: (1) како да се обезбеди баланс меѓу остварувањето на правото на кандидатите и организаторите на изборна кампања на еднакви можности за пристап до медиумското претставување и правото и обврската на медиумите да известуваат за активностите на власта; и (2) како да се обезбеди еднаков медиумски третман на кандидатите и организаторите на изборна кампања, ако се знае дека контекстот на известувањето за активностите на власта најчесто е позитивен поради самиот карактер на настаните за кои се известува (на пример, значаен меѓународен настан, официјални средби, седници и сл.).
Покрај тоа, според искуството од набљудувачките мисии на ОБСЕ/ОДИХР, „...претставниците на власта може да се обидуваат да ја прикријат изборната кампања или политичката пропаганда во рамките на нивните институционални активности или кампањи за информирање на јавноста. Не е ретко, во текот на изборните кампањи, да се видат министри кои отвораат јавни објекти, држат говори пред студенти, организираат меѓународни собири или промовираат нови програми за зависници од дрога со цел да привлечат дополнително медумско внимание.“
Поради тоа, медиумите треба да бидат упорни и конзистентни во обидот да ги разликуваат  редовните активности на претставниците на власта од активностите што тие ги водат како претставници на политичките партии во текот на изборната кампања. Според насоките дадени во европските документи, во изборната регулатива на земјите членки треба да се внесат одредби со кои ќе се обезбеди на претставниците на власта да не им се дава привилегиран третман во медиумското известување. Со ваквите одредби треба да се предвидат мерки како што се: забрана за известување oд официјални свечености во периодот на изборна кампања, овозможување право на одговор на опозиционите партии на ’информации од јавен интерес’, воспоставување соодветни пропорции во известувањето за власта, за партиите на власт и за опозиционите партии во рамките на вестите и информативните програми и сл.    


Во Правилникот за рамноправен пристап во медиумското претставување за време на изборната кампања е внесена одредба (член 15) во која се утврдува дека во дневно-информативните емисии емитувани за време на изборната кампања и во периодот на изборниот молк, „известувањето за редовните активности на државните органи, органите на општините и на градот Скопје, на државните институции и организации, како и за активностите на правни и на други лица на кои со закон им е доверено вршење јавни овластувања, во програмите на радиодифузерите, во периодот на изборната кампања не смее да биде во функција на изборно медиумско претставување на ниту еден политички субјект.“ Ова значи дека медиумите за време на изборната кампања можат да известуваат за редовните активности на органите на власта, но притоа да внимаваат начинот на известување да не биде во функција на изборната кампања на партиите во власта. Исто така, ова подразбира дека имаат и право и обврска да ги селектираат и да ги исклучуваат т.н.’псевдо-настани’ од известувањето.
Тргнувајќи од наведените европски насоки, во мониторингот на дневно-информативните емисии ќе се мери и вкупното време што медиумите ќе го издвојат за сите активности на власта, со цел да се добие целосна слика за тоа во кој обем е власта присутна во дневно-информативните емисии. Прилозите во кои се појавуваат претставници на власта, во основа се делат во две категории: редовни активности на органите на власт и активности на органите на власт искористени во функција на изборната кампања на партиите во власта. Советот, во досегашните изборни процеси постапувал во ситуациите кога при известувањето за активностите на власта, јасно се забележувал ’фаворизирачки’ или ’позитивен’ тон на медиумот.
Квалитативни аспекти на избалансираноста 

Собирањето податоци за квантитетот на известувањето посветено на различни политички субјекти не дава целосна слика за плурализмот што го претставуваат медиумите. Јавната претстава за политичките партии, кандидати или лидери не се обликува само преку обемот на времето што им се доделува, туку и преку начинот на кој тие се претставени. Во Насоките за покривање на изборите од страна на радиодифузните медиуми во транзиционите демократии на меѓународната организација која води глобална кампања за слобода на изразувањето „Артикл 19“
 се вели: „Најчест проблем во врска со покривањето на изборите (од страна на радиодифузните медиуми) во транзиционите демократии е неизбалансираното известување за политичките партии и кандидатите како во квантитативна, така и во квалитативна смисла. Мошне често се случува владејачката партија да добие значително повеќе време од опозиционата. Во исто време, владејачката партија може да биде претставена во диспропорционално фаворизирачка светлина, додека опозицијата е претставена негативно.“ (стр. 35). 

Исто така, во Насоките на Артикл 19 се нагласува и следново: „Во некои случаи степенот на неизбалансираност во известувањето подразбира свесен обид на медиумите да влијаат врз исходот на изборната кампања. Ова е најочигледно кога стандардите за објективно известување се прекршуваат до степен што вестите и информативните програми се користат за манипулирање со мислењето на гласачите.“ (стр.36). 

Тргнувајќи од ова, во мониторингот на известувањето во дневно-информативните емисии ќе бидат анализирани и одделни квалитативни аспекти на избалансираноста. Елементите врз основа на кои ќе се извлекува оценка за квалитетот на известувањето се преземени од Насоките за медиумска анализа во текот на мисиите за набљудување на изборите изработени во 2005 година од страна на Канцеларијата за демократски институции и човекови права на ОБСЕ (ОДИХР), Директоратот за човекови права и Комисијата за демократија преку правото (Венецијанска комисија) на Советот на Европа и Европската комисија.
Овие елементи во мониторингот ќе бидат операционализирани на следниов начин:

· Експлицитна оценка на новинарот за релевантниот субјект;
· Рамката во која се информира за релевантниот субјект. Рамката ја претставува вредноста на новинарскиот прилог во кој се известува за субјектот, односно контекстот на известувањето. Поимот за ’врамувањето’ не е поврзан со вистинитоста или невистинитоста на контекстот, туку со светлината што тој контекст ја фрла врз субјектот. Постојаното известување за еден политички субјект во проблематичен контекст (на пример настани со насилство, покренати постапки за корупција итн.) во текот на изборната кампања може да укажува на намера субјектот да и се претстави на јавноста во негативен контекст; 
· Манипулативната употреба на филмови, слики и звуци: Се однесува на конзистентно користење на агол на снимање со кој толпата луѓе присутни на собирите на одделни партии или кандидати се прикажува да изгледа поголема отколку што реално е, додека пак со аголот на снимање на собирите на други организатори на кампања се прикажува да изгледа дека се присутни помалку луѓе. Други слични примери се: емитување филмски снимки што не кореспондираат со настанот за кој се известува, со цел да се фаворизираат одделни партии или кандидати; користење придружни музички или визуелни ефекти кои му даваат предупредувачки, сатиричен, патриотски или оптимистичен тон на прилогот; и употреба на манипулативни тонови на гласот или сарказам од страна на новинарите и презентерите; 
· Изборот на зборови (или реченици) кога се известува за политичките субјекти или кога се презентираат информациите. На пример, провладините медиуми може во прилогот да го пуштат премиерот со директна изјава за нешто, додека претставникот на опозицијата само да го цитираат; 
· Почитувањето на основните професионални новинарски стандарди при известувањето; и
· Тонот на известувањето кој се мери на скала од три вредности (позитивен, неутрален, негативен).


Други квалитативни аспекти на известувањето  

Објективно и точно известување. Оценката на ’тонот’ на известувањето покажува дали ставот на медиумот кон конкретниот политички субјект е позитивен, негативен или неутрален. Меѓутоа, ова не е доволно за да се оцени дали медиумот известува објективно и точно. Континуираното неточно известување е еден од најсериозните недостатоци во медиумското покривање на кампањата што може да се утврди само со помош на сеопфатна квалитативна анализа, која подразбира посложени методолошки постапки (на пример, споредба на известувањето со реалните настани или следење на известувањето на еден ист настан на повеќе медиуми).

Објективното известување спаѓа во темелните принципи на професионалното новинарско известување и, како такво, не е предмет на законската регулатива за покривање на изборите. Овие аспекти навлегуваат во етичките и професионалните стандарди и затоа се регулираат со новинарските кодекси односно со саморегулативата. Оттаму, иако со мониторингот на Советот за радиодифузија можат да се добијат извесни квалитативни сознанија за објективноста во известувањето, тие не можат да се користат како основа за постапување на Советот за радиодифузија, туку само како дополнителна индикација при градењето на оценките за избалансираноста во известувањето.

Коментари во дневно-информативните емисии. Со член 3 од Правилникот за рамноправен пристап во медиумското претставување се утврдува дека радиодифузерите кои ја покриваат кампањата се должни „...тоа да го прават на правичен, на избалансиран и на непристрасен начин во својата вкупна програма“. Покрај тоа, во член 14 од Правилникот се утврдува дека „коментарите во врска со изборната кампања емитувани во дневно-информативните емисии треба да бидат одвоени како посебни прилози, и да бидат означени или со името и презимето на авторот, или како редакциски коментар“. Една новинарска вест или извештај треба да се состои од факти и податоци, додека редакцискиот коментар подразбира изнесување на мислењето, идеите и ставовите на редакцијата, уредникот или новинарот. Оваа дистинкција е особено важна во известувањето за изборната кампања за да може публиката јасно да разликува што е информација, а што коментар.

Известување за анкетите на јавното мислење. Известувањето за анкетите на јавното мислење поврзани со рејтингот на партиите и кандидатите и можноста за победа на претстојните избори е прашање од посебно значење во периодот на изборната кампања. Емитувањето на прилозите во кои се објаснуваат резултати од анкетите може некогаш да има за цел манипулирање со мислењето на гласачите, особено кога анкетите се нарачани или спроведени од организации кои се пристрасни. Поради тоа, анкетите на јавното мислење врз основа на кои се утврдуваат рејтинзи и се прават проекции за исходот од изборите треба да се спроведени на научна основа, врз основа на репрезентативен примерок од испитаници, од страна на независни истражувачки организации или институти. Известувањето за резултатите од анкетите мора да биде објективно и непристрасно и да ги содржи сите неопходни елементи за да може публиката да ја процени нивната веродостојност.

Врз основа на меѓународните стандарди и правила, во членовите 30, 31 и 32 од Правилникот за рамноправен пристап... се утврдени условите под кои медиумите можат да објавуваат резултати од испитувања на јавното мислење. Во член 30 се утврдува дека радиодифузерите се должни да го наведат следното: името на нарачателот кој го побарал и го платил испитувањето, институцијата која го извршила истражувањето, применетата методологија,  показателите за големината и структурата на испитаниот примерок и датумот, односно периодот во кој е спроведено истражувањето. Во членот 31 се утврдува дека резултатите од анкетите можат да се објавуваат најдоцна пет дена пред денот определен за одржување на изборите и дека резултатите од анкетите спроведени на денот на изборите не можат да се објавуваат до завршувањето на гласањето, односно пред 19:00 часот. Исто така, радиодифузерите не смеат да објавуваат резултати од „ненаучни и од нерепрезентативни испитувања на јавното мислење, како што се гласање на гледачи или на слушатели преку телефон (телевоутинг), анкети спроведени на Интернет и сл.“ (член 32 од Правилникот).   

Говор на омраза. Во текот на мониторингот предмет на набљудување ќе биде и појавата на евентуален ’говор на омраза’ во известувањето за изборната кампања. 
Воздржувањето од употребата на каков било говор на омраза спаѓа во основните новинарски стандарди, но исто така, е регулирано и со меѓународните стандарди и делумно, со одредбите од Законот за радиодифузната дејност.

Општите принципи со кои се дефинира говорот на омраза се јасно утврдени во меѓународните конвенции и повелби. Во Препораката Р(97) 20 на Советот на Европа, под терминот ’говор на омраза’ се опфатени „...сите форми на изразување, што шират, поттикнуваат, промовираат или оправдуваат расна омраза, ксенофобија, антисемитизам или други форми на омраза, засновани врз нетрпеливост, вклучувајќи и нетрпеливост изразена преку агресивен национализам и етноцентризам, дискриминација и непријателство кон малцинствата, емигрантите и лицата со емигрантско потекло.“
Оттаму, директните повикувања на насилни дејствија треба експлицитно да се забранат во законската регулатива на секоја земја. Иако одговорноста за ваквите изјави во крајна линија е на поединецот или политичкиот субјект кој ја дава изјавата, сепак медиумот треба да известува професионално, односно да ја смести изјавата во соодветен контекст и јасно да покаже дека не ја поддржува. Ова значи дека медиумите треба да се сметаат за одговорни тогаш кога ги емитуваат ваквите изјави без да ги врамнотежат така што ќе го обезбедат и спротивставено гледиште, ќе се оградат или ќе дадат соодветно контекстуално објаснување кое ќе го намали нивниот ефект. Имајќи го предвид ова, „медиумите би требало да ја одбијат секоја отворена или прикриена изјава на нетолеранција и внимателно да размислат дали објавувањето на таа изјава може да води кон навреда и потсмев засновани врз полова, расна, јазична, верска, национална, етничка, социјална или друга припадност.“

Законските одредби за говорот на омразата треба да се утврдени имајќи ја предвид специфичната ситуација на секоја земја: на пример, во пост-конфликтните подрачја можат да се наложат построги ограничувања со цел да се избегнат нови тензии меѓу заедниците. Според тоа, при дефинирањето на говорот на омразата треба да се има предвид конкретниот општествен контекст и потенцијалното влијание на пораката врз публиката.

Одредби со кои се забранува ’говорот на омразата’ се вградени и во член 69 од Законот за радиодифузната дејност според кој: „...не се дозволени програми што се насочени кон насилно уривање на уставниот поредок на Република Македонија или кон поттикнување или повикување на воена агресија или на разгорување национална, расна, полова или верска омраза и нетрпеливост.“
Еден од најголемите проблеми во текот на изборните кампањи е мерата во која треба да се забрани говорот на омразата. Се препорачува да се постават минимални граници за индивидуалната слобода на изразување, бидејќи изборната кампања е момент кога е неопходно да се чујат најразлични мислења и гледишта, па дури и кога се изразени на поагресивен начин. Ова отстапување од редовните правила во поглед на ’говорот на омразата’ се оправдува со кусото траење на изборната кампања и фундаменталното значење на слободата на политичката дебата како услов за слободни и фер избори. Оттаму, се препорачува медиумите да бидат ослободени од одговорност за оној ’говор на омраза’ кој е составен дел на кампањата што ја водат политичките субјекти, но кој не претставува директно повикување на насилство или на рушење на уставниот поредок, или поттикнување на национална, расна, полова или верска омраза и нетрпеливост. Препораката медиумите да бидат ослободени од одговорноста за емитувањето различни видови меѓусебни обвинувачки пораки на политичките субјекти (навреда, клевета и сл.) се засновува врз досегашното искуство и судската пракса според кои употребата на вакви изјави се смета за адекватна во политичкиот контекст, а особено поради постоењето на можноста да се оствари правото на одговор или исправка на ваквите изјави.

Во член 9 од Правилникот се повторува забраната дека не смеат да се емитуваат содржините забранети со член 69 од Законот за радиодифузната дејност, но им се остава простор на радиодифузерите „да го остварат своето право на информирање на јавноста така што ќе се оградат од тие содржини, односно за нив ќе обезбедат дополнителен фактички, критички контекст со што ќе се намалат негативната конотација или обвинението содржани во нив.“

Оценката на овој квалитативен аспект на известувањето ќе се гради врз основа на суптилна квалитативна анализа на конкретната соржина (изјава, порака или сл.), при што ќе се имаат предвид контекстот во кој е искажана, меѓународните стандарди и одредбите утврдени во изборната регулатива и во Законот за радиодифузната дејност.
ПОКРИВАЊЕ НА КАМПАЊАТА  ВО ПОСЕБНИТЕ ИНФОРМАТИВНИ ПРОГРАМИ 
Во Правилникот за рамноправен пристап..., како посебни информативни програми се дефинирани: 
1) програмите наменети за информирање на граѓаните за начинот и техниката на гласањето и за остварувањето на избирачкото право, и 
2) информативно-политичките програми (интервјуа, дебати и ТВ/радио соочувања), односно актуелно-информативни програми, актуелно-информативни програми со документаристички пристап и тематски специјализирани информативни програми.

Емитувањето на првата категорија информативни програми е посебна обврска на Јавниот радиодифузен сервис што произлегува од одредбите на Законот за радиодифузната дејност (членови 80, 120, 121 и 122) и од член 12 на Правилникот за рамноправен пристап....
За интервјуата, дебатите и соочувањата важи обврската за обезбедување еднакви услови за пристап, избалансираност и еднаков медиумски третман утврдени во членовите 4, 6 и 28 од Правилникот. Притоа, обврската за еднаков пристап и за избалансираност не се однесуваат на секоја поединечна емисија, туку на серијата интервјуа, дебатни емисии или соочувања што радиодифузерот ќе ги организира во текот на изборната кампања. За парламентарните избори, еднаквиот пристап и избалансираноста треба да се обезбедат врз основа на принципот на пропорционалност според бројот на потврдени листи на кандидати за пратеници. Притоа, радиодифузерот не се смета за одговорен доколку уредно ги поканил кандидатите односно претставниците на организаторите на изборна кампања да учествуваат во програмата, а тие самите не го искористиле правото на пристап. Во таквите случаи, радиодифузерот треба тоа јасно да го нагласи во текот на емитувањето на ваквите информативни програми.
Согласно член 29 од Правилникот, посебните информативни програми, односно интервјуата, дебатите и соочувањата не смеат да се користат како облик на платено политичко рекламирање. Посебните информативни програми се облици на медиумско претставување кои се под уредувачка контрола на радиодифузерот и, оттаму, не смеат да се користат во форма на платено политичко рекламирање првенствено поради професионалните и етичките аспекти на новинарството. Во новинарските форми на покривање на кампањата улогата на новинарот не може да се сведе на формална улога на ’презентер’ или ’модератор’, во интерес на одделен политички субјект, а особено ако тие форми се платени. Напротив, улогата на новинарот е, имајќи ги предвид интересите на граѓаните, ставовите на тие политички субјекти да ги разоткрива и да ги изложува на критичкото око на јавноста.
ОБЛИЦИ НА ДИРЕКТЕН ПРИСТАП ДО ПУБЛИКАТА/ГЛАСАЧИТЕ
За облиците на директен пристап до гласачите (бесплатно политичко претставување и платено политичко рекламирање) е карактеристично тоа што кандидатите или претставниците на организаторите на изборна кампања директно ги соопштуваат своите политички пораки до гласачите без уредувачка интервенција на новинарот или радиодифузерот. Правото на директен пристап до медиумите „...е суштествен аспект на слободата на политичка комуникација во контекст на огромното влијание што радиото и телевизијата го имаат врз јавното мислење.“
 Согласно насоката број 9 на Артикл 19, времето за директен пристап на политичките партии и кандидатите треба да се доделува врз „...фер и недискриминаторна основа“. 

Во Правилникот за рамноправен пристап во медиумското претставување за време на изборната кампања, правилата за емитувањето на облиците на директен пристап се уредени со одредбите од член 16 до член 27:

· Во облиците на директен пристап не е дозволено учество на малолетници;
· Во облиците на директен пристап не се дозволени пораки насочени кон насилно уривање на уставниот поредок, поттикнување на воена агресија, или разгорување национална, расна, полова или верска омраза или нетрпеливост;
· Јавниот сервис е должен да обезбеди бесплатно претставување согласно принципот на пропорционалност утврден во членот 6 од Правилникот;

· Трговските радиодифузни друштва се должни да го почитуваат истиот принцип, доколку се определат да емитуваат бесплатно политичко претставување;

· Датумот и редоследот на емитувањето на бесплатното претставување радиодифузерите треба да го утврдат со ждрепка;

· Бесплатното политичко претставување мора да биде соодветно и видливо означено;

· Јавниот радиодифузен сервис не смее да емитува платено политичко рекламирање;

· Трговските радиодифузни друштва можат да емитуваат најмногу 15 минути платено политичко рекламирање (ППР) на еден реален час, при што на еден организатор на кампања смеат да му доделат најмногу 10 минути; радиодифузерите не смеат да го собираат ова време и да го емитуваат во големи блокови; 
· Времето за економски маркетинг дозволено согласно Законот за радиодифузната дејност не може да се пренамени во време за ППР;

· ППР не смее да се емитува во дневно-информативни емисии, детски, училишни и образовни програми, директни преноси од верски, спортски, културни, забавни и други настани, и во посебни информативни програми;

· ППР мора да биде соодветно и видливо означено;

· Во рамките на сите облици на ППР мора јасно да биде наведен нарачателот;

· Цените на радиодифузерите за времето за ППР мора да бидат еднакви за сите организатори на изборна кампања.  
 ИЗБОРЕН МОЛК
За време на изборниот молк ќе се снимаат и набљудуваат програмите на сите анализирани медиуми. Прашањето за прекршување на изборниот молк е детално разработено во Правилникот за рамноправен пристап во медиумското претставување за време на изборната кампања (од член 33 до член 37), но генерално – „ќе се смета дека радиодифузерите го прекршиле изборниот молк доколку емитуваат: информации и аудио и аудио-визуелни материјали во функција на нечија изборна кампања, или рекламни пораки преку кои се претставуваат партиски програми и партиски симболи“ (член 34 став 2). За сторените прекршувања на изборниот молк, Советот ќе поведе прекршочни постапки пред надлежниот суд. 
Човечки ресурси за реализација на мониторингот
За потребите на овој мониторинг ќе бидат ангажирани вработените во Стручната служба на Советот и 90 надворешни соработници. Соработниците ќе бидат ангажирани согласно Законот за привремени вработувања. Основни услови за избор на соработници ќе бидат: да имаат завршено најмалку средно образование, да не се членови на политичка партија и да не се вработени во електронски медиум (што ќе го потврдат со изјава), а оние кои ќе работа од дома ќе треба и да поседуваат опрема за аудио/видео снимање на програмите. Пред започнување на кампањата, за избраните соработници ќе биде организирана обука за Правилникот за рамноправен пристап во медиумското претставување за време на изборна кампања и за Образецот за мониторинг на медиумското претставување за предвремените парламентарни избори во 2011 година.
Сектор за програмски работи

